ՀԻՄՆԱՎՈՐՈՒՄ

1. Ընթացիկ իրավիճակը և իրավական ակտի ընդունման անհրաժեշտությունը
«ԱՊՀ մասնակից պետությունների տարածքներում սանիտարական պահպանության ոլորտում համագործակցության մասին» Համաձայնագրի նախագիծը նախապատրաստվել է ԱՊՀ առողջապահության բնագավառում համագործակցության Խորհրդի կողմից, որի անդամ է նաև ՀՀ առողջապահության նախարարությունը։ Համաձայնագրի մշակումը բխում է ԱՊՀ պետությունների ղեկավարների Խորհրդի կողմից 2007 թ․ հաստատված ԱՊՀ հետագա զարգացման Հայեցակարգի իրականացման միջոցառումների ծրագրից։  
Բնակչության սանիտարական պահպանության ոլորտում նոր համաձայնագիր կնքելու և վերջինիս շրջանակներում համագործակցելու անհրաժեշտությունը բխում է ներկայիս գլոբալ մարտահրավերներից․ մեծանում է կենսաբանական բնույթի արտակարգ իրավիճակների վտանգը, առաջանում են նոր համաճարակային խոշոր ռիսկեր և այլն։ 
Ներկայիս գլոբալիզացիայի բարձր մակարդակը, այդ թվում նաև տրանսպորտային հաղորդակցության, տուրիզմի, առևտրի ոլորտներում, մեծացնում է վերը նշված կենսաբանական վտանգների տարածման հավանականությունը։
Հաշվի առնելով վերոհիշյալը, ինչպես նաև սանիտարահամաճարակային ոլորտում համագործակցության հետագա զարգացման անհրաժեշտությունը՝ մշակվել է ԱՊՀ անդամ-պետությունների տարածքներում սանիտարական պահպանության ոլորտում համագործակցության մասին համաձայնագրի նախագիծ։ 
2. Կարգավորման նպատակը 
Համաձայնագրով նախատեսված է, որ կողմերը, իրենց ազգային օրենսդրությանը և այլ իրավական ու նորմատիվ ակտերին համաձայն, կհամագործակցեն մասնակից պետությունների տարածքներում սանիտարական պահպանության միջոցառումների կազմակերպման, արտակարգ իրավիճակի հանգեցնող հիվանդությունների կանխարգելման ուղղություններով։ 
Բացի այդ, կողմերը կպարտավորվեն համապատասխան միջոցներ կիրառել այլ պետության տարածք բնակչության առողջության համար վտանգ ներկայացնող ապրանքատեսակների ներկրման  կանխարգելման ուղղությամբ, որի շրջանակում կապահովվի օպերատիվ փոխտեղեկատվություն։
Վերոհիշյալ ուղղություններով ԱՊՀ մասնակից պետությունների համագործակցությունը կընթանա ԱՊՀ առողջապահության բնագավառում համագործակցության հարցերով Խորհրդի գործունեության շրջանակներում։
Տարածքների սանիտարական պահպանության և սանիտարահամաճարակաբանական բնույթի արտակարգ իրավիճակներին արձագանքելու ոլորտում ԱՊՀ մասնակից պետությունների կողմից անցկացվող գիտամեթոդական ղեկավարումը, նորմատիվ ու մեթոդական փաստաթղթերի նախագծերի, հետազոտական աշխատանքների և գործնական միջոցառումների մշակման համակարգումն իրականացվելու են հատուկ վտանգավոր վարակիչ հիվանդությունների ներբերումից և տարածումից ԱՊՀ մասնակից պետությունների տարածքների սանիտարական պահպանության հիմնախնդիրների հարցերով համակարգող խորհրդի կողմից, որի աշխատանքների մասով կազմակերպական միջոցառումներն իրականացվելու են Սպառողների իրավունքների պաշտպանության եւ մարդու բարեկեցության ոլորտում վերահսկողության դաշնային ծառայության (Ռուսաստանի Դաշնություն) ««Միկրոբ» Ռուսաստանի հակաժանտախտային գիտահետազոտական ինստիտուտ» դաշնային պետական առողջապահական հիմնարկության կողմից:
3. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ԱՊՀ առողջապահության բնագավառում  համագործակցության հարցերով խորհրդի կողմից ստեղծված աշխատանքային խմբի նախաձեռնությամբ։ Համաձայնագրի նախագիծը սահմանված կարգով ներկայացվել է ԱՊՀ մասնակից պետությունների փորձագետների կարծիքին։ Վերջիններիս  մասնակցությամբ կազմակերպվել են փորձագիտական խմբի թվով յոթ նիստեր,  որոնց արդյունքում Համաձայնագրի նախագիծը լրամշակվել  և ներկայացվել է ԱՊՀ անդամ-պետությունների շահագրգիռ մարմինների կարծիքին։ Համաձայնագրի նախագիծն անցել է ներպետական համաձայնեցման փուլ (ամփոփաթերթը կցվում է)։
4. Ակնկալվող արդյունք
Համաձայնագրի ստորագրման նպատակն է զարգացնել հանրային առողջապահության ներկայիս գլոբալ մարտահրավերներից՝ կենսաբանական բնույթի արտակարգ իրավիճակներից, նոր համաճարակային խոշոր ռիսկերից բխող վտանգների կանխարգելման և դրանց վերացման ուղղությամբ ԱՊՀ մասնակից պետությունների հետագա սերտ համագործակցությունը։  

